
Plätz vo minre Jugend

gescht han ich e traum k und ich schwör euch ich bi gfloge

über d plätz vo miner jugend über gras und betonbode

wie alt ich bi im traum das weiss ich leider nüm genau

doch was mer bliebe isch ich fühl mi irgendwie sältsam alt und grau

alles het no glich ussgse als ob kei zit vergange wär

s schuelhuus noni renoviert mit sprayereie an de wänd

-ich seh mi unde spiele fuessball uff die hockey goal

wo leider nie e netz k hän s brucht immer ein wod balle holt

blöff echli bi guete goal hesch gse mi geile chöpfler ?

und ind schuel do gangi gärn wäg sjw und pauseöpfel

-mir hän uns dreamteam gnennt und glaub s het gstumme

denn näbe neuer fründschaft hämmer vieli mätschli gwunne

bi jedem wätter spiele mir ob räge oder sunne...

und im winter isch e iisbahn gse fascht abe bis zum brunne

drüber hets e dächli k perfekt zum bildli tüschle

und bisch hart gse im verhandle mag di niemerts wie die dütsche

d chleider sin meischt dräckig vo de Mittwoch nomittäg

was kümmerts mich am chlättergrüscht wenn dräck an mine hose chläbt

jetzt isch döt e pirateschiff wo schärme git wennd am warte bisch

wär zobe spielt muess lieslig sie well grad näbedra garte isch

-lueg ufs sunne helle blächtach ohni z blinzle

Erkenn das nit als traum seh e bueb nach obe winke

-ich möch lande doch s goht nit adée chleine kärl

flieg witer über plätz vo miner jugend wie der steinewäg

übre gohts zur neue schuel glas wiss d pyramide

dört sitze mir oft vor der stund lern d basis vom abschriebe

naatel chömme uff doch im snake bin ich nie profi gse

comics zeichne in der stund isch mini herusvorderig

-der rundi brunne dä verleitet zunre wasserschlacht

fritig obe tönder dri fontäne inre blasse nacht

basketball der neui sport hinde ufem rote platz

näb der 80 meter bahn wod abe gsehsch zur huswirtschaft

-seh e bueb döt unde sitze mit sim rennvelo

e meitli näbe ihm und beidi stimme lache tremmolo

all die plätz die kenni no und ab und zue do stell mer vor

wies gse wär neume anderscht z läbe wit ewäg vo dene ort

-chum zum gymnasium bi übrem grosse wieseplatz

visavis turnhalle teils igrabe wiene riese schatz

d fabrik wo kaffi röschtet näbedra goht allne ufe sack

weiht der wind vo weschte gits dä komisch kaffigschmack

plötzlich landi amne ort wonich nit kenn uss alter zit

dunkelheit latärneliecht isch s einzig womi no umgit

-e bahnhof mit paar läde wo autos an de strosse parke

chalti luft im näbelliecht durch gasse vo de grosse banke

liecht bricht durch hüserschluchte stimme woni lache hör

gang los miteme gfühl ich ha vergässe wasi mache söll

fühl mi jetz geborge cha nüm fliege doch bi zfriede

und ich ahn was das könnt sie doch ich wird gweckt sust wäri bliebe...


